
García Malo kontseilariak Malirako bidaia hasi du, Nafarroako Gobernuak finantzatutako garapenerako lankidetzako sei proiektu bisitatzeko asmoarekin 

Moratinos ministroarekin batera parte hartu zuen Bamakon Espainiaren eta Maliren arteko Lankidetzarako I. Batzorde Mistoaren akta sinatzeko ekitaldian
Astelehena, 2008ko urtarrilaren 28.  Familia, Gazteria, Kirol eta Gizarte Gaietako kontseilaria, María Isabel García Malo, bisitan da Malin joan zen larunbatetik, urtarrilaren 26az geroztik, Nafarroako Gobernuak 1,3 milioi eurorekin finantzatutako garapenerako nazioarteko lankidetzako sei proiektu bertatik bertara ezagutzeko asmoz; Foru Komunitatean egoitza duten garapenerako gobernuz kanpoko zenbait erakundek Afrikako herrialde horretan sustatutako proiektuak dira. 

Larunbata goizean bertan, García Malo kontseilaria Espainiako Gobernuko Kanpo Aferetako eta Lankidetzako ministro Miguel Angel Moratinosekin bildu eta biek batera parte hartu zuten Espainiako Enbaxada inauguratzeko ekitaldian eta Espainiaren eta Maliren arteko Lankidetzarako I. Batzorde Mistoaren aktaren sinaduran. Moratinos ministroak eta Maliko Kanpo Aferetako eta Lankidetzako ministro Moctar Ouanek izenpetu zuten agiri horretan, bi aldeen arteko harremanak ezarri eta bi herrialdeek elkarrekin izanen dituzten jarduketa helburuak zehazten dira. Ekitaldian Espainiak Malin duen enbaxadoreak ere parte hartu zuen, Marta Betanzosek. 
Espainiako enbaxada inauguratzeko ekitaldiaz baliatuz, García Malo kontseilaria Malin lanean diren Foru Komunitateko kooperanteekin eta Nafarroako Gobernuak finantzaturiko proiektuen arduradunekin bildu zen. Zehazki, bilkura horretan parte hartu zuten Jesús Martínezek, Padres Blancos kongregaziokoak; Mª Angeles García ahizpak, Ségouko lehen zikloko Erizaintza Eskolako zuzendariak; Blanca Beorlegui erizain nafarrak, Médicus Mundi Nafarroako kooperante eta Erizaintza Eskolako irakasle denak; eta Bernarda Garcíak, ahizpa salestarrak, Naimanako neska eta emakume gazteen harrera etxeko arduradunak. Topaketan izan ziren halaber Gizarte Gaien eta Garapenerako Lankidetzaren zuzendari nagusia, Marta Álvarez Alonso; Garapenerako Nazioarteko Lankidetzaren Zerbitzuko zuzendaria, Andrés Carbonero Martínez, eta Juan Ignacio San Miguel Pascual, “Fundación Acción contra el Hambre” GGKEkoa, Nafarroako Garapenerako Lankidetzaren Kontseiluko kide dena. 

Niamanako neskentzako harrera etxera bisitan
Espainiako Enbaxadako ekitaldiaren ondotik, García Malo kontseilariak, larunbatean bertan, bisitan joan zen Bamakotik 5 kilometrora, Niamana herrian, neska eta emakume gazteei laguntzeko dagoen harrera etxera. Proiektua Asociación VIDES (Voluntariado Internacional para el Desarrollo de la Educación) GGKEk sustatu du, bertako bazkide duten Instituto de las Hijas de María Auxiliadoras erakundearen bidez (Don Boscoko Ahizpa Salestarrak), eta Nafarroako Gobernuak 149.366 eurorekin diruz lagundu du. 

Bernarda García ahizpa arduradun duen harrera etxearen erabiltzaileak 13tik 20 urtera bitarteko neskak dira, egoera ekonomiko ahulekoak eta Niamanara ikasketak egitera edo ofizio bat ikastera herrixketatik etorritakoak, edo egoera zailean daudenak. Emakumeen sustapen soziala eta gizarteratzea helburu duen etxeak 82 neska hartu ahal ditu, eta lau pertsona arduratzen dira haietaz. Proiektua emakumezko nerabeei eta gazteei laguntzeko programa baten parte da, emakume autonomo eta beren komunitateko garapen ekonomiko eta sozialaren subjektu aktibo bihur daitezen. Jarduerak prestakuntzakoak, soziokulturalak eta kirol arlokoak dira, orientabide ematekoak eta jarraipena egitekoak, bai eta, azkenik, hezitzaileak eta familiak trebatzekoak ere. 
Niamanak 1.323 biztanle ditu, eta bertan ez dago ur korronterik. Ura lortzeko, emakumeek herritik hainbat kilometrotara joan behar izaten dute oinez, putzuetatik edo lurrean egindako zuloetatik ateratzen duten urarekin upelak betetzeko, etxeko eta familiaren beharrak ase nahi badituzte. Ez dago ia elektrizitaterik, eta multzo elektrogeno bat edo eguzki xafla bat duten familiek baizik ez dute elektrizitatea; telefonorik ere ez dago. Biztanle gehienak nekazaritzatik bizi dira, batez ere barazkietatik eta arrozetik, eta abeltzaintzatik: behiak, ahuntzak eta ardiak, kopuru txikitan. Osasun zerbitzua urria da, eta herrian kalte gehien egiten duten eritasunak, berriz, paludismoa eta uraren baldintza txarrek eragindakoak. Hezkuntzari dagokionez, Niamanan ez dago arlo horretako zerbitzurik.
Bamakon egonaldia egin ondoren, García Malo kontseilaria herrialdeko ipar-ekialdean dauden Gao eta Kidal eskualdeak bisitatuko ditu gaurtik aurrera eta datorren asteazkenera arte -urtarrilaren 30-; lurralde horretan hiru proiekturen berri zuzena izanen du, hain zuzen ere, hurrenez hurren, helburu hauek dituzten proiektuak: elikagaien segurtasuna indartzea, nekazaritza eta abeltzaintzako irakaskuntza tekniko eta profesionalaren kalitatea indartzea, eta Niger ibaiaren haraneko gizarte zibilaren partaidetza. 
Mali, munduko herrialde txiroenetako bat

García Maloren bidaia honen xedea da bertatik bertara ebaluatzea Nafarroako Gobernuak Malin finantzatutako proiektuak, hiru alderdi kontuan izanik: proiektuen jarraipena eta ebaluazioa egitea, proiektuak gauzatzen ari diren kooperante nafarrek eta erakundeek egindako lanari sostengua ematea, eta Foru Komunitatean egoitza duten GGKEen bitartez esku hartzen ari den eskualdeen eta Nafarroaren arteko harremanak sendotzea. Proiektuak bisitatzeaz gain, García Malok aurreikusi du solasaldiak izatea bertako agintariekin eta Malin lan egiten duten kooperanteekin ere elkartzea. 


Mali munduko herrialde txiroenetako bat da; errenta banaketa oso desorekatua eta kanpoko laguntzarekiko mendekotasun handia du. 1.240.000 km2-ko azalera du eta lurraldearen %65 basamortua edo ia basamortua da. Populazioaren %10 inguru (11,4 milioi pertsona, 2006an) nomada da, eta langileen %80 nekazaritzan eta ibaietako arrantzan aritzen dira. Jarduera ekonomikoa Niger ibaiak ureztatzen duen eskualdera mugatua dago eta nekazaritzako produktuen eraldaketaren arlokoa da gehienbat. 

